
SIDANG JEMAAH YANG DIRAHMATI ALLAH,

Marilah kita bertakwa kepada Allah SWT dengan melaksanakan segala perintah-Nya dan
menjauhi segala larangan-Nya. Mudah-mudahan kehidupan kita dinaungi rahmat dan
kasih sayang Allah SWT di dunia dan di akhirat. Pada hari ini, marilah kita menghayati
khutbah yang bertajuk: “Madinah Yang Dirindui”.

Marilah kita terus berdisiplin melakukan kawalan kendiri dengan sebaiknya bagi
mengelakkan terdedah kepada bahaya wabak penyakit kerana mencegah itu lebih baik
daripada mengubati. Saya juga ingin menyeru kepada seluruh umat Islam, marilah sama-
sama kita mengimarahkan masjid pada setiap waktu. Rebutlah peluang melaksanakan
amal kebajikan sebanyak-banyaknya untuk kita mendapatkan keampunan dan ganjaran
daripada Allah SWT. Firman Allah SWT:

Mafhumnya: “Dan segeralah kamu kepada (mengerjakan amal-amal yang baik untuk
mendapat) keampunan dari Tuhan kamu, dan (mendapat) Syurga yang bidangnya seluas
segala langit dan bumi, yang disediakan bagi orang-orang yang bertakwa,”. (Surah ali

Imraan ayat 133)

SIDANG JEMAAH YANG DIRAHMATI ALLAH,

Alhamdulillah, syukur kepada Allah SWT kerana pentadbiran negara atas semangat
Keluarga Malaysia sudah mencecah 100 hari. Sudah pasti, sebuah negara yang
makmur datang daripada urus tadbir yang baik. Istilah Good Governance atau urus tadbir
mula diperkenalkan oleh Bank Dunia dalam institusi kewangan dan korporat. Sejak dari
itu, istilah ini mula berkembang dan diguna pakai pula dalam pentadbiran negara. Dari
perspektif Islam, urus tadbir yang baik telah lama diterangkan dalam al-Quran dan
ditunjukkan oleh Rasulullah SAW sepertimana ketika baginda membangunkan negara
Islam Madinah serta membentuk masyarakatnya menjadi model negara dan masyarakat
yang dinamik.

Urus tadbir Baginda yang cekap dan dinamik terbukti membawa kesejahteraan kepada
masyarakat dan negara kerana keadilan ditegakkan, kebajikan dipenuhi, keamanan
dinikmati dan kemajuan dikecapi. Baginda SAW juga turun ke lapangan untuk membuat
pemantauan seperti di pasar-pasar bagi memastikan kesemua aspek pentadbiran
dijalankan secara adil. Sifat Rasulullah SAW yang prihatin dan menghayati kesusahan

rakyat telah dipraktikkan pula oleh para pemimpin Islam seperti Saidina Umar RA.

Dinukilkan dalam Kitab Siraj al-Muluk, menurut Saidina Anas bin Malik RA, ketika zaman
pemerintahan Saidina Umar, berlaku kenaikan harga barang secara mendadak,
2

sehinggakan Saidina Umar membeli roti yang biasa dibeli oleh rakyat bagi sama-sama
menghayati kesusahan mereka. Kata Anas; “Harga barang telah menjadi mahal ketika
zaman pemerintahan Umar bin al-Khattab. Lalu Umar hanya memakan roti yang diperbuat
dari gandum gred rendah. Sebelum itu, beliau tidak pernah makan makanan sedemikian
sehingga menyebabkan perutnya sendiri berbunyi, lalu beliau memukul perutnya dengan
tangannya dan berkata: “Demi Allah! Ini semua adalah seperti yang kamu lihat. Mudah-

mudahan Allah melapangkan urusan kaum Muslimin”.

Kita juga boleh mengambil pengajaran dari kepemimpinan Nabi Sulaiman AS yang
begitu prihatin terhadap seluruh rakyat di bawah pentadbirannya yang bukan hanya terdiri
dari kalangan manusia, malah termasuk juga dari kalangan jin dan haiwan. Tidak ada satu
manusia, jin atau haiwan pun yang terlepas dari pemerhatian Baginda AS. Kesemuanya

diberi perhatian walau seekor semut sekalipun.

SIDANG JEMAAH YANG DIRAHMATI ALLAH,

Krisis pandemik COVID-19 yang berlaku telah merubah sistem pertadbiran negara dan
merencatkan pembangunan ekonomi dan sosio masyarakat. Banyak syarikat terpaksa
“‘gulung tikar”, sektor ekonomi yang tidak menentu dan manipulasi harga barang oleh
pihak yang tidak bertanggungjawab. Struktur tadbir urus lemah boleh mendedahkan
negara kepada krisis lebih besar, merentasi krisis kesihatan akibat COVID-19 itu sendiri.
Jika tiada ketelusan, integriti dan pematuhan undang-undang, ia akan membawa lebih

banyak keburukan dalam jangka panjang.

Al-Quran telah memberi panduan kepada kita dalam urus tadbir negara yang baik dalam
berdepan dengan krisis. Ketika Mesir akan berdepan dengan krisis, Nabi Yusuf AS telah
menawarkan satu pakej menyelamatkan negara Mesir sebagaimana yang Allah nyatakan

dalam surah Yusuf ayat 47 hingga 49 yang bermaksud :

Yusuf menjawab: "Hendaklah kamu menanam bersungguh-sungguh tujuh tahun berturut-
turut, kemudian apa yang kamu ketam biarkanlah dia pada tangkai-tangkainya; kecuali
sedikit dari bahagian yang kamu jadikan untuk makan. Kemudian akan datang selepas
tempoh itu, tujuh tahun kemarau yang besar, yang akan menghabiskan makanan yang

kamu sediakan baginya; kecuali sedikit dari apa yang kamu simpan (untuk dijadikan

benih). "Kemudian akan datang pula sesudah itu tahun yang padanya orang ramai beroleh
rahmat hujan, dan padanya mereka dapat memerah (hasil anggur, zaitun dan

sebagainya)".

Ini antara contoh daripada contoh-contoh yang kaya dalam al-Quran dan hadis untuk

dijadikan rujukan dalam urus tadbir yang baik.

SIDANG JEMAAH YANG DIRAHMATI ALLAH,

Dalam negara berdepan dengan krisis kesihatan, krisis sosial umat semakin hari
semakin parah. Dahulu, perkataan “pondan” sudah dipandang jijik oleh masyarakat
namun sejak akhir-akhir ini, budaya songsang ini semakin menjadi-jadi dengan jenama
baharu iaitu LGBT. la semakin parah apabila dipaparkan secara terbuka di TV, surat
khabar, poster-poster dan media sosial hingga perbuatan hitam ini hendak diputihkan
dengan pelbagai tafsiran dan slogan. Apa nak jadi dengan masyarakat kita? Tidak
cukupkah pengajaran daripada azab yang Allah ditimpakan kepada kaum Nabi Lut akibat

dari perbuatan mereka?

Allah SWT berfirman:

Maksudnya: “Maka apabila datang (masa pelaksanaan) perintah Kami, Kami jadikan
negeri kaum Lut itu diterbalikkan (tertimbus segala yang ada di muka buminya) dan kami
menghujaninya dengan batu-batu dari tanah yang dibakar, menimpanya bertalu-talu.
Batu-batu itu ditandakan di sisi Tuhanmu (untuk membinasakan mereka), dan la pula

tidaklah jauh dari orang-orang yang zalim itu”.

Oleh itu para jemaah sekalian, marilah sama-sama kita menjadi masyarakat prihatin untuk
saling menasihati antara satu sama lain dan menjaga ahli keluarga kita supaya tidak
terjerumus dalam apa jua perbuatan yang boleh merosakkan akidah dan akhlak. Kita
sedar, usaha untuk menjadikan negara kita sebuah negara “Baldatun Toyyibah”, negara

yang baik dan mendapat keampunan Allah perlu digalas oleh semua pihak, dan tidak akan

berjaya selama-lamanya jika satu pihak membangunkannya dan satu pihak lain

meruntuhkannya.

Mengakhiri khutbah hari ini, khatib ingin merumuskan khutbah kepada beberapa intipati:
Pertama: Urus tadbir yang baik penting untuk memastikan sistem pentadbiran negara
berjalan dengan baik khususnya dalam berdepan situasi tidak menentu seperti COVID.
Kedua: Rasulullah SAW telah menunjukkan contoh keteladanan dalam tadbir urus
dinamik yang menjadi panduan kepada para khulafa’ al-rasyidin dan generasi seterusnya.
Ketiga: Isu-isu sosial seperti LGBT menjadi duri dalam daging yang akan merosakkan

pembangunan negara khususnya dalam aspek ketamadunan manusia.

Renungilah firman Allah SWT dalam Surah al-A’raf ayat 96:

Maksudnya: “Dan (Tuhan berfirman lagi): Sekiranya penduduk negeri itu, beriman serta
bertakwa, tentulah Kami akan membuka kepada mereka (pintu pengurniaan) yang
melimpah-limpah berkatnya, dari langit dan bumi. Tetapi mereka mendustakan (Rasul
Kami), lalu Kami timpakan mereka dengan azab seksa disebabkan apa yang mereka telah

usahakan".

KHUTBAH KEDUA

Ya Allah! Dengan sifat-Mu Yang Maha Pemurah dan Maha Mendengar! Engkaulah yang
Maha Berkuasa atas tiap-tiap sesuatu. Kami hamba-Mu yang lemah, merayu kepada-Mu
agar Engkau ampunkan segala dosa yang telah kami lakukan selama ini. Engkau angkat
dan hilangkanlah wabak penyakit Covid-19 yang sedang melanda kami agar dapat kami
melaksanakan syiar-Mu dengan sempurna. Hanya kepada-Mu jua Ya Allah, tempat kami
mengadu dan memohon pertolongan.

Ya Allah! Satukanlah kami atas agama-Mu dan hindarkan kami dari perselisihan yang
berpanjangan. Jadikanlah kami dan keturunan kami orang-orang yang istigamah
mendirikan solat secara berjemaah serta tekun mengimarahkan masjid. Sesungguhnya
hanya kepada-Mu jua Ya AIIah doa kami mohon diperkenan dan dlterlma

